
Ala moynaq duwtarı atqarıwshılıq ámeliyatında júdá keń qollanılatuǵın saz ásbabı bolıp
esaplanadi. Ala moynaq duwtardı otırıp hám turıp shertiletuǵın sazlardan bolıp, ansambl
atqarıwshılıǵında hám jeke atqarıwshı atqarıwshılıqta júdá kóp qollanıladı. Duwtardı jaqsı
ózlestiriw ushın atqarıw waqtında onı tuwrı tutıw áhmiyetli bolıp tabıladı. Atqarıw waqtında
atqarıwshınıń sırtqı kórinisi shıraylı bolıwı, gewdeniń, ayaq, qolınıń erkin tutıwı úlken
áhmiyetge iye. Duwtardı jaqsı atqarıwshılıq halatında dáslepki shınıǵıwlardanaq úlken itibar
beriw kerek. Bunda oń hám shep qoldıń halatı, yaǵnıy saz ásbabtı tuwrı uslaw, dásteni tuwrı
tutıw, tuwrı uslaw sıyaqlı elementlerdiń bir-biri menen ózara qatnasında bolıwın támiyinlew
eń tiykarǵı wazıypalardıń biri bolıp tabıladı.
Saz ásbabtı uslaw halatındaǵı ámeldegi bolǵan kemshilikler kóbinshe atqarıwshılıǵı tómen
dárejede bolıwına háttegi gewde dúzilisiniń nadurıs qáliplesip bolıwına sebep boladı.
Duwtardı jaqsı atqarıwshılıq halatınıń tuwrı bolıwı atqarıwshına uzaq, waqıt sharshamastan
shertiw múmkinshiligin beredi. Bul bolsa oqıwshınıń úzliksiz túrde erkin shuǵıllanıwına
járdem beredi. Eger oqıwshıda qoldıń, gewde qısmlarınıń qatıp qalıw halatları gúzatilse ol tez
sharshaydı, sonday eken dawamlı túrde shugullana almaydı. Atqarıwshılıq halatı bir yamasa
bir neshe sabaqta ózlestiriletuǵın process emes. Tájiriybe sonı kórsetedi, oqıtıwshı oqıwshı
yamasa student penen turaqlı túrde atqarıwshılıq halatı ústinde islew dawamında onı nadurıs
bolıp qalmaslıǵı ushın qadaǵalap barıwı kerek.
Sebebi atqarıwshılıq halatı aldın jaqsı bolıp, keyinrek aynıwı hám ushırasıp turadı. Bunnan
basqa atqarıwshılıq halatı oqıwshı-atqarıwshınıń kontsert atqarıwshılıǵında, aynan jeke
atqarıwshı solist retinde atqarǵanda saz áabap penen birgelikte háreket qılıwda, muzikalıq
miynetin ashıp beriwde hám tıńlawshı tamashagóyde kórkem-estetik payda bolǵan pikir
qaldırıwında tiykarǵı faktorlardan biri bolıp tabıladı. Duwtardı ásbabında jaqsı atqarıwında
dawıs shıǵarıw usılı barlıq saz ásbablarda derlik birdey. Álbette olar birewiniń ózine tán
tárepleri ámeldegi bolıp bunnan duwtar ásbabı hám jıraq emes. Duwtar ásbabında dawıs
shıǵarıw usıllarınıń basqa saz ásbablarınan parqı yamasa ózine xaslıǵı sonnan ibarat, onıń
dástesiniń uzınlıǵı, tarlarınıń mayınlıǵı hám shıńǵırlaytuǵınlıǵı hámda atqarıw
múmkinshilikleriniń keńligi duwtar ásbabında qaraqalpaq xalıq namaları, qosıq namaları
hámde qaraqalpaq xalıq dástanlarınıń dóretpeleri úlgilerin shertip aytıw múmkinshiligin
beredi.
Sazende duwtardı tek áytewir emes, al ıqlas penen hám saz shertiwge qolaylı jaǵdayda qolına
alıp otırıwı kerek. Bunnan tısqarı onıń jarasıqlı kiyingen kırinisi de, otırıs-turısı da úlken
áhmiyetke iye boladı, sebebi ol óziniń adamgershilik mádentıyatı menen de tıńlawshınıń
ıqlasın ózine tartıp biliwi kerek. Sazende otırǵıshtıń arqalıǵına sńyenbesten, gewdeni tik
uslap, oń ayaqtı shep ayaqtıń ústine qoyıp otıradı. Duwtardıń dawıs shanaǵı oń ayaqtıń ústine
qoyılıp, oń qol shıǵanaǵı menen biraz qısılıp turıladı. Bul, bir jaǵınan, alamoynaq
duwtarımızdıń perdelerge bóliniw tártipleriniń óz aldına ekenligin bildirse, ekinshi jaǵınan,
óziniń «eski qáddin» saqlap kelgenligin ańlatıp turıptı. Endi, tiykarǵı notalardıń perdelerine
itibar bersek, olardıń óz-ara jaylasıw aralıqları teńdey emes. Mısalı: lya tarındaǵı tiykarǵı
«si» notası menen tiykarǵı «do» notasınıń hám tiykarǵı «mi» notası menen tiykarǵı «fa»

notasınıń aralıǵı yarım tonǵa teń bolsa, al qalǵan tiykarǵı notalardıń aralıqları pútin bir tonǵa
teń. Bunıń sebebi joqarıda aytıp ótkenimizdey, oktava aralıǵı 12 teńdey yarım tonlıqtan
ibarat bolsa, solardıń ishinen, óz-ara belgili bir tártipte jaylasqan tek jeti ses (nota) terilip
ladtıń tiykarǵı sesler qatarı dúziledi. Solardıń ishinde tiykarǵı bes ses, bir ton aralıǵında
jaylasqan bolsa, al qalǵan eki tiykarǵı ses yarım ton aralıǵında jaylasqan. Sonda jámi bárin
qosqanda 12 yarım tonlıq aralıǵına teń keledi. Eger de tiykarǵı 7 sestiń óz-ara jaylasıw
tártibi, joqarıdaǵı súwrette kórsetilgenindey bolsa, onı «minor ladı» dep aytamız. Kórip
turǵanıńızday, tiykarǵı sesleriniń óz-ara jaylasıw tártibiniń izbe-izligi bir ton, yarım ton, bir
ton, bir ton, yarım ton, bir ton, bir ton bolıp keledi hám minor ladında usı tártiptiń saqlanıp
qalıwı shárt.
Shep qoldıń shıǵanaǵı búgilgen bolıp, háreket ushın qolaylı halda turıwı kerek. Shep qol
alaqanı duwtar dástesine tiymey turadı. Shep qoldıń bas barmaǵınan basqa hámme barmaqlar
yarım sheńber kóleminde bolıp, dáste perdelerin basıw ushın qolay jaylastırıladı. Dawıs
shıǵarıw usılları tiykarınan tómenge hám joqqrıǵa urılatuǵın dásler, qaǵıslar payda etedi,
yaǵnıy ala moynaq duwtar ásbabında oń qol menen tómenge hám joqarıǵa qaǵıp, dawıs
payda qılınadı jáne bul qaǵıslar urıwlardıń hár qıylı kombinatsiyalarınan dawıs shıǵarıwdıń
túrme-túr usılların payda etiwimiz múmkin.
Milliy alamoynaq duwtarındaǵı sázendeshilik sheberliginiń salmaqlı bir bólegin dás qaǵıw
usılları quraydı. Duwtarda dás qaqqanda eki tar bárqulla qatarına, birge qosılıp shertiledi.
Seslerdiń taza shıǵıwı kórsetilgen perdelerdi anıq basıw hám oń qol dási menen birgelesip,
sáykes keliwine baylanıslı. Nama shertilgende tiykarınan dáske kúshli itibar beriledi. Sebebi
namadaǵı sozımlılıq, temp, ólshem, metro-ritm, dinamikalıq belgiler hám taǵı basqa da
namanı janlandırıwshı emotsiyalıq sezimler dás arqalı beriledi.
Úyretiwdiń dáslepki basqıshında oqıwshiǵa duwtardı tuwrı ustawdı úyretilp, keyin ala álbette
tómenge qaǵs urıw menen shertiwdi úyretiwden baslanadı. Bunda oń qol erkin háreket penen
tómenge qaǵıladı. Bul tayrlıqtı ashıq tarlarda málim waqıt dawam ettirilip, keyin shep qol
menen eń qolay basılatuǵın perdelerde dawam ettirilse, ózlestiriw ańsat boladı. Ala moynaq
duwtar ásbabında qaǵıs penen dawıs payda etiwden basqa oń qoldıń bas barmaǵı menen
tarlardı urıp dawıs shıǵarıwı hám bar. Ol tiykarınan jeke atqarıw hám ansambl
atqarıwshılıǵında namalar hámde ayırım muzikalıq sózlerde júdá jumsaq atqarıwlar ushın
qollanıladı. Sol sebepli, ala moynaq duwtar ásbabında hám ulıwma sazlarda dawıs tiykarınan
qoldaǵı barmaqlardıń tarǵa urılıwı menen payda qılınar eken, tiykarǵı itibardıń oń qol
halatında, qaǵısqa jáne onı basqarıwǵa qaratılsa, maqsedge muwapıq boladı. Shep qoldıń
dástege tuwrı qoyılıwı, barmaqlardıń háreketleniwi, perdelerdi óz waktında basılıwı taza
dawıs payda etiwi ilmiy tájriybelerin ózlestiriwde úlken áhmiyetge iye. Ala moynaq duwtar
ásbabı dástesi bas hám kórsetkish barmaqlar arasında bolıp bunda dáste qattı uslanbawı, bas
barmaq bolsa ekinshi hám úshinshi barmaqlar ortasında turıwı kerek. Bunda qoldıń dástege
jawılıp túrmaslıǵına mudamı qadaǵalap barıwı kerek. Dáslepki úyrenıw dáwirinde
oqıwshılarda dawıstıń tiniq shiqpawı baqlanadı.

